
Sarajevo: 14.06.2019. 

Na osnovu člana 40. stav (1) tačka b) Zakona o zaštiti ličnih podataka („Službeni glasnik BiH“, broj 49/06 i 76/11 i 89/11; u daljem tekstu: Zakon), rješavajući po prigovoru Dxxxx Mxxxxxxx iz Sarajeva, nastanjenog u ulici Dxxxxxx 22, Novi Grad Sarajevo protiv Osnovnog suda u Višegradu, Opštinskog suda u Goraždu i društva BH Telecom d.d. Sarajevo – Direkcija Goražde, zbog obrade njegovih ličnih podataka kao izvršenika u predmetu broj: 45 0 Mal 029388 14 Mal, Agencija za zaštitu ličnih podataka u Bosni i Hercegovini, donosi sljedeće:
R J E Š E NJ E

I. Prigovor Dxxxx Mxxxxxxx iz Sarajeva, nastanjenog u ulici Dxxxxxx 22, Novi Grad Sarajevo protiv Osnovnog suda u Višegradu, Opštinskog suda u Goraždu i društva BH Telecom d.d. Sarajevo – Direkcija Goražde, zbog obrade njegovih ličnih podataka kao izvršenika u predmetu broj: 45 0 Mal 029388 14 Mal, usvaja se kao djelomično osnovan.
II. Nalaže se Osnovnom sudu u Višegradu i društvu BH Telecom d.d. Sarajevo – Direkcija Goražde da utvrde tačne i vjerodostojne lične podatke izvršenika Dxxxx Mxxxxxxx, kojem je Opštinski sud u Goraždu presudom zbog propuštanja broj: 45 0 Mal 029388 14 Mal od 11.11.2014. naložio isplatu novčanih sredstava tužitelju BH Telecom d.d. Sarajevo – Direkcija Goražde.

III. Nalaže se Osnovnom sudu u Višegradu i društvu BH Telecom d.d. Sarajevo – Direkcija Goražde da isprave činjenično stanje prouzrokovano obradom ličnih podataka Dxxxx Mxxxxxxx iz Sarajeva, nastanjenog u ulici Dxxxxxx 22, Novi Grad Sarajevo kao izvršenika u predmetu broj: 45 0 Mal 029388 14 Mal.
IV. Osnovni sud u Višegradu i društvo BH Telecom d.d. Sarajevo – Direkcija Goražde dužni su upravnu mjeru naloženu u tački III. izreke Rješenja izvršiti odmah, te u roku od 15 dana od dana dostave Rješenja dostaviti pismenu obavijest i dokaz Agenciji za zaštitu ličnih podataka u Bosni i Hercegovini.
O b r a z l o ž e nj e

U Agenciju za zaštitu ličnih podataka u Bosni i Hercegovini (u daljem tekstu: Agencija) pristupio je Dxxxx Mxxxxxx iz Sarajeva, nastanjen u ulici Dxxxxxx 22, Novi Grad Sarajevo, posjeduje JMB 0501958******, čiji identitet je utvrđen na osnovu lične karte broj: XXXXXXXXX, izdate od strane MUP Kantona Sarajevo, Novi Grad Sarajevo (u daljem tekstu: podnositelj prigovora) kako bi uložio prigovor protiv društva BH Telecoma d.d. Sarajevo – Direkcija Goražde, Opštinskog suda u Goraždu i Osnovnog suda u Višegradu. U Zapisnik o prijemu usmenog podneska broj: UP1 03-1-37-1-57-1/19 ZL od 12.03.2019. podnositelj prigovora je naveo da je u mjesecu decembru 2018. godine, nakon što mu je uručen ček od penzije, primijetio da je u dijelu čeka namijenjenog korisniku navedeno da ima sudsku zabranu u iznosu od 53,15 KM. Dalje je naveo da je od strane Federalnog zavoda za penziono i invalidsko osiguranje u Sarajevu (u daljem tekstu: FZ PIO) obavješten da se obustava odnosi na njegov navodni dug društvu BH Telecom d.d. Sarajevo, te da mu je uručen obrazac „Likvidacija penzija“ u kojem je na njegovo ime i prezime i penziju naznačen dug od 797,19 KM, da je iznos rate 53,15 KM, da će mu se odbiti ukupno 14 rata, te da se obustava vrši po rješenju suda 91 0 I 032157 18 I. Od strane FZ PIO su mu uručene kopije Rješenja o izvršenju Opštinskog suda u Goraždu broj: 45 0 I 030819 15 I od 23.06.2015, kopija rješenja Osnovnog suda u Višegradu broj: 91 0 I 032157 18 I 2 od 25.06.2018. i kopija podneska Osnovnog suda u Višegradu broj: 91 0 I 032157 18 I 2 od 05.12.2018, dostavljen FZ PIO u Sarajevu.

U nastavku, podnositelj prigovora je naveo da je od strane radnika BH Telecom d.d. Sarajevo u Sarajevu usmenim putem obavješten da na njegovo ime i prezime nema evidentiranog duga.

Na koncu, podnositelj prigovora je izjavio da dug prema BH Telecomu u Goraždu nije njegov dug, te da mu nije jasno na koji način su BH Telecom u Goraždu, Opštinski sud u Goraždu i Osnovni sud u Višegradu utvrdili da je on dužnik, te mu opteretili penziju.

U prilog Zapisnika o prijemu usmenog podneska, podnositelj prigovora je predao kopije sljedećih dokumenata, i to:

· Kopija čeka za isplatu mirovine za 12/2018. godine na ime podnositelja prigovora;
· Kopija dokumenta „Likvidacija penzija“ izdat podnositelju prigovora dana 09.01.2019. od strane FZ PIO;
· Kopija Rješenja o izvršenju Opštinskog suda u Goraždu broj: 45 0 I 030819 15 I od 23.06.2015.;
· Kopija Rješenja Osnovnog suda u Višegradu broj: 91 0 I 032157 18 I 2 od 25.06.2018. i 

· Kopija podneska Osnovnog suda u Višegradu broj: 91 0 I 032157 18 I 2 od 05.12.2018. dostavljen FZ PIO u Sarajevu.

Uvidom u Rješenje o izvršenju Opštinskog suda u Goraždu broj: 45 0 I 030819 15 I od 23.06.2015, Agencija je utvrdila da je u istom navedeno da je tražitelj izvršenja BH Telecom d.d. Sarajevo – Direkcija Goražde, te da je izvršenik Dxxxx Mxxxxxx, nastanjen u ul. Kxxxxx bb, Novo Goražde.

Aktom broj: UP1 03-1-37-1-57-2/19 ZL od 14.03.2019, Agencija je od Osnovnog suda u Višegradu, Opštinskog suda u Goraždu i društva BH Telecom d.d. Sarajevo tražila da dostave izjašnjenje na navode iz prigovora, te informaciju po kojem pravnom osnovu i u koju svrhu vrše obradu ličnih podataka podnositelja prigovora, iako isti prema tvrdnjama iz usmeno priopćenog prigovora nije dužnik BH Telecom d.d. Sarajevo – Direkcija Goražde, po čijem prijedlogu je vođen izvršni postupak protiv istog. Istim aktom, Agencija je tražila da dostave kopije podnesaka koje je tražitelj izvršenja protiv Dxxxx Mxxxxxxx, Kxxxxx bb, Novo Goražde dostavio Opštinskom sudu u Goraždu i Osnovnom sudu u Višegradu, te da navedu druge informacije i dokaze koje smatraju relevantnim za predmetni prigovor.

BH Telecom d.d. Sarajevo je aktom broj: 03.1.1.7-45-5542/19 od 20.03.2019. dostavio izjašnjenje u kojem je navedeno da je Direkcija Goražde, na osnovu dospjelih a neplaćenih računa za pružene usluge fiksne telefonije, podnijela tužbu Opštinskom sudu u Goraždu protiv tuženog Dxxxx Mxxxxxxx, Kxxxxx bb, Novo Goražde, radi duga, vsp. 458,95 KM. 

Dalje je navedeno da je Opštinski sud u Goraždu donio Presudu zbog propuštanja broj: 45 0 Mal 029388 14 Mal od 11.11.2014. Obzirom da Dxxxx Mxxxxxx, Kxxxxx bb, Novo Goražde nije dobrovoljno ispunio svoju obvezu, BH Telecom d.d. Sarajevo – Direkcija Goražde je Opštinskom sudu u Goraždu podnijela Prijedlog za izvršenje na osnovu izvršne isprave (presude), kako bi se dug prinudno naplatio u skladu sa Zakonom o izvršnom postupku. Navedeno je da je Opštinski sud u Goraždu usvojio prijedlog Direkcije Goražde i donio Rješenje o izvršenju broj: 45 0 I 030819 15 I od 23.06.2015. 
Nadalje, BH Telecom d.d. Sarajevo je naveo da je Opštinski sud u Goraždu donio Rješenje broj: 45 0 I 030819 15 I od 08.09.2015. godine kojim se oglasio mjesno nenadležnim zato što je adresa stanovanja izvršenika Dxxxx Mxxxxxxx, Kxxxxx bb u Novom Goraždu, te je predmet ustupio Osnovnom sudu u Višegradu.

U nastavku izjašnjenja, BH Telecom d.d. Sarajevo je naveo da ga je Osnovni sud u Višegradu aktom broj: 91 0 I 032157 15 I od 01.09.2017. obavijestio da je sudski izvršioc dana 20.06.2017. izašao na adresu izvršenika gdje je zatekao izvršenika, ali da je popis bio bezuspješan jer su nađene samo stvari koje su vlasništvo od majke izvršenika (Dxxxx Mxxxxxxx, Kxxxxx bb, Novo Goražde), te da mu je sud naložio da predloži novo sredstvo izvršenja ili ponovni popis stvari.

BH Telecom d.d. Sarajevo je u nastavku naveo da je od Osnovnog suda u Višegradu zatražio nastavak izvršenja, zakazivanjem novog ročišta za popis stvari, te ukoliko ponovno izvršenje ne uspije, da sud u smislu člana 37. stav (1) i (2) Zakona o izvršnom postupku, utvrdi imovinu izvršenika Dxxxx Mxxxxxxx, Kxxxxx bb, Novo Goražde.

Dalje je navedeno da je Osnovni sud u Višegradu aktom broj: 91 0 I 032157 15 I od 25.12.2017. obavijestio BH Telecom d.d. Sarajevo – Direkcija Goražde o utvrđenoj imovini izvršenika, a aktom broj: 91 0 I 032157 15 I od 08.05.2018. ga obavijestio da je sud utvrdio da izvršenik prima penziju kod Fonda PIO/MIO Mostar, Kantonalna administrativna služba Goražde, te je pozvan da u određenom roku uredi prijedlog za izvršenje u pogledu predmeta i sredstva izvršenja.

BH Telecom d.d. Sarajevo – Direkcija Goražde je aktom broj: 03.1.1.7-6.3-13416/18 od 21.05.2018. uredio prijedlog za izvršenje na penziju izvršenika i dostavio ga Osnovnom sudu u Višegradu, koji ga je usvojio i donio Rješenje broj: 91 0 I 032157 18 I 2 od 25.06.2018. 

Na koncu izjašnjenja BH Telecoma d.d. Sarajevo je navedeno da raspolaže brojem lične karte izvršenika Dxxxx Mxxxxxxx broj: YYYYYY408, te smatra da je prigovor podnositelja prigovora neutemeljen.

U prilogu izjašnjenja, BH Telecom d.d. Sarajevo je dostavio kopije sljedeće dokumentacije, i to:

· Tužbe broj: 17.7-6.3-727/14 od 02.09.2014, dostavljene Opštinskom sudu u Goraždu;

· Faktura BH Telcoma d.d. Sarajevo – Direkcija Goražde broj: 1013, 1213, 0114, 0214, 0314, 0414, 0514, 0614 i 0714 ispostavljene Dxxxx Mxxxxxxx, Kxxxxx bb, Novo Goražde;

· Analitičke kartice BH Telecoma d.d. Sarajevo – Direkcija Goražde od 02.09.2014. godine za Dxxxx Mxxxxxxx, Kxxxxx bb, Novo Goražde; 
· Opomene (pred demontiranje i tužbu) BH Telecoma d.d. Sarajevo – Direkcija Goražde od 09.07.2014, dostavljene Dxxxx Mxxxxxxx, Kxxxxx bb, Novo Goražde; 
· Opomene (pred tužbu) BH Telecoma d.d. Sarajevo – Direkcija Goražde od 11.08.2014, dostavljene Dxxxx Mxxxxxxx, Kxxxxx bb, Novo Goražde; 
· Presude zbog propuštanja Opštinskog suda u Goraždu broj: 45 0 Mal 029388 14 Mal od 11.11.2014;

· Prijedloga za izvršenje na osnovu izvršne isprave broj: 17.7-6.3-727-4/14 od 20.05.2015, dostavljenog od strane BH Telecoma d.d. Sarajevo – Direkcija Goražde Opštinskom sudu u Goraždu;

· Rješenje o izvršenju Opštinskog suda u Goraždu broj: 45 0 I 030819 15 I od 23.06.2015;

· Rješenje Opštinskog suda u Goraždu broj: 45 0 I 030819 15 I od 08.09.2015, kojim se oglašava mjesno nenadležnim;

· Obavještenje Osnovnog suda u Višegradu broj: 91 0 I 032157 15 I od 01.09.2017, dostavljenog BH Telecomu d.d. Sarajevo – Direkcija Goražde;

· Podnesak BH Telecoma d.d. Sarajevo – Direkcija Goražde broj: 03.1.1.7-6.3-13416/17-1 od 08.09.2017, dostavljenog Osnovnom sudu u Višegradu;

· Obavještenje Osnovnog suda u Višegradu broj: 91 0 I 032157 15 I od 25.12.2017, dostavljenog BH Telecomu d.d. Sarajevo – Direkcija Goražde;

· Obavještenje Osnovnog suda u Višegradu broj: 91 0 I 032157 15 I od 08.05.2018, dostavljenog BH Telecomu d.d. Sarajevo – Direkcija Goražde;

· Prijedloga za izvršenje na osnovu izvršne isprave broj: 03.1.1.7-6.3-13416/18 od 21.05.2018, dostavljenog od strane BH Telecoma d.d. Sarajevo – Direkcija Goražde Osnovnom sudu u Višegradu;

· Rješenje Osnovnog suda u Višegradu broj: 91 0 I 032157 18 I 2 od 25.06.2018.

Opštinski sud u Goraždu je aktom broj: 45 0 I 030819 15 I od 27.03.2019. dostavio izjašnjenje u kojem je navedeno da je 23.06.2015. donio Rješenje o izvršenju, po Prijedlogu za izvršenje tražioca izvršenja BH Telecom d.d. Sarajevo – Direkcija Goražde, protiv izvršenika Dxxxx Mxxxxxxx, iz Kxxxxx bb, Novo Goražde. Rješenje o izvršenju je doneseno na osnovu pravosnažne i izvršne isprave – Presude zbog propuštanja Opštinskog suda u Goraždu broj: 45 0 Mal 029388 14 Mal od 11.11.2014, poslano je izvršeniku na adresu u Novo Goražde i postalo je pravosnažno dana 09.07.2015. 

U nastavku je navedeno da je Opštinski sud u Goraždu dana 08.09.2015. donio Rješenje kojim se oglasio mjesno nenadležnim, te da je predmet ustupio mjesno nadležnom Osnovnom sudu u Višegradu, koji je cjelokupan spis suda broj: 45 0 I 030819 15 I zaprimio dana 26.10.2015.

Na koncu izjašnjenja, Opštinski sud u Goraždu dodaje da nije odlučivao u postupku prema podnositelju prigovora.

U prilogu izjašnjenja, Opštinski sud u Goraždu je dostavio kopije sljedeće dokumentacije, i to:

· Rješenja o izvršenju Opštinskog suda u Goraždu broj: 45 0 I 030819 15 I od 23.06.2015;

· Rješenje o oglašavanju mjesno nenadležnim Opštinskog suda u Goraždu broj: 45 0 I 030819 15 I od 08.09.2015;

· Prijedloga za izvršenje društva BH Telecom d.d. Sarajevo – Direkcija Goražde broj: 17.7-6.3-727-4/14 od 20.05.2015, podneseno Opštinskom sudu u Goraždu protiv izvršenika Dxxxx Mxxxxxxx, Kxxxxx bb, Novo Goražde;

· Presude zbog propuštanja Opštinskog suda u Goraždu broj: 45 0 Mal 029388 14 Mal od 11.11.2014. i 

· Akt Opštinskog suda u Goraždu broj: 45 0 I 030819 15 I od 21.10.2015. kojim se stvarno i mjesno nadležnom Osnovnom sudu u Višegradu dostavlja spis 45 0 I 030819 15 I.

Osnovni sud u Višegradu je aktom broj: 91 0 I 032157 18 I 2 od 21.03.2019. dostavio izjašnjenje u kojem je navedena retrospektiva slučaja, tj. radnje koje je izvršio Opštinski sud u Goraždu. Nadalje, navedeno je da je BH Telecom d.d. Sarajevo – Direkcija Goražde predložio Osnovnom sudu u Višegradu da utvrdi imovinu dužnika Dxxxx Mxxxxxxx, Kxxxxx bb, Novo Goražde u smislu člana 37. stav (1) i (2) Zakona o izvršnom postupku, na način da zatraži od nadležnih institucija da li izvršenik posjeduje motorno vozilo, da li je u radnom odnosu i kod kojeg poslodavaca, da li prima penziju ili invalidninu, da li ima novčana sredstva deponovana kod banaka na području BiH. Osnovni sud u Višegradu ističe da je postupio u skladu sa članom 37. Zakona o izvršnom postupku, te od PS Novo Goražde, RGU Novo Goražde i Poreske uprave Republike Srpske, Područni centar Istočno Sarajevo, Podružna jedinica Rogatica, zatražio podatke o pokretnoj i nepokretnoj imovini izvršenika. 

Osnovni sud u Višegradu je u nastavku naveo da su od strane Poreske uprave Republike Srpske, Područni centar Istočno Sarajevo, Podružna jedinica Rogatica i od RGU Novo Goražde dostavljeni podaci za Dxxxx Mxxxxxx sa JMB 0501958******. Također, od strane PS Novo Goražde je Osnovnom sudu u Višegradu dostavljen podatak da Dxxxx Mxxxxxx sa JMB 0501958****** ne prolazi kroz evidenciju koju vodi ta policijska stanica.

Osnovnom sud u Višegradu je od strane FZ PIO Mostar dostavljeno uvjerenje da je podnositelj prigovora (Dxxxx Mxxxxxxx, Dxxxxxx 22, Sarajevo, JMB 0501958******) ostvario pravo na starosnu penziju kod FZ PIO, te je naveden iznos mirovine za mjesec 01/2018.

U nastavku, Osnovni sud u Višegradu je naveo da je o tome obavijestio tražioca izvršenja, koji je zatim tražio promjenu sredstva izvršenja i izvršenje odredio pljenidbom do 1/2 mirovine koju izvršenik prima kod FZ PIO, Kantonalna administrativna služba Goražde. Nadalje, sud je donio rješenje kojim je promijenio rješenje o izvršenju Opštinskog suda u Goraždu broj: 45 0 Mal 029388 14 Mal od 11.11.2014. u pogledu sredstva izvršenja i izvršenje odredio na 1/2 mirovine koju izvršenik prima kod FZ PIO Mostar, Kantonalna administrativna služba Goražde.

Navedeno je da je sud dostavio rješenje izvršeniku Dxxxx Mxxxxxxx koji je isti primio 26.06.2018. i na koje nije ulagao žalbu, pa je isto rješenje postalo pravosnažno 06.07.2018, nakon čega je dostavljeno FZ PIO Mostar na sprovođenje.

U prilogu izjašnjenja, Osnovni sud u Višegradu je dostavio kopije sljedeće dokumentacije, i to:

· Akta PS Novo Goražde broj: 22-4/08-220.10-22/17 od 26.10.2017, dostavljenog Osnovnom sudu u Višegradu;

· Akta Republičke uprave za geodetske i imovinsko – pravne poslove Republike Srpske, Područna kancelarija Novo Goražde broj: 21.60/952-54/17 od 27.10.2017, dostavljenog Osnovnom sudu u Višegradu;

· Akta Poreske uprave Republike Srpske, Područni centar Istočno Sarajevo, Podružna jedinica Rogatica broj: 06/1.07/0806-052.4-16826/2017 od 25.10.2017, dostavljenog Osnovnom sudu u Višegradu;

· Akta FZ PIO Mostar, Kantonalna administrativna služba Goražde broj: 0001082109802 od 16.02.2018, dostavljenog Osnovnom sudu u Višegradu.

Agencija je aktom broj: UP1 03-1-37-1-57-6/19 ZL od 02.04.2019. od Osnovnog suda u Višegradu zatražila dopunu informacije u smislu da sud Agenciji dostavi kopiju zapisnika sačinjenog dana 20.06.2017. sačinjenog od strane sudskog izvršioca prilikom pokušaja popisa pokretnih stvari izvršenika na adresi Oxxxxxx, Novo Goražde, te informaciju na koji način je Osnovni sud u Višegradu dobio podatak da je jedinstveni matični broj Dxxxx Mxxxxxxx 0501958******.

Osnovni sud u Višegradu je aktom broj: 91 0 I 032157 18 I 2 od 08.04.2019. dostavio informaciju da je kod suda ranije vođen izvršni postupak tražioca izvršenja JKP „Novo Goražde“ Kopači, protiv izvršenika Dxxxx Mxxxxxxx, gdje je od tražioca izvršenja dostavljen JMB izvršenika, tako da je sudu od ranije poznat JMB izvršenika Dxxxx Mxxxxxxx. 

U prilogu dopunjenog izjašnjenja, Osnovni sud u Višegradu je dostavio kopije sljedeće dokumentacije, i to:

· Zapisnika sudskog izvršioca od 20.06.2017;

· Akata PS Novo Goražde, Republičke uprave za geodetske i imovinsko – pravne poslove Republike Srpske, Područna kancelarija Novo Goražde, Poreske uprave Republike Srpske, Područni centar Istočno Sarajevo, Podružna jedinica Rogatica i FZ PIO Mostar, Kantonalna administrativna služba Goražde, dostavljene uz izjašnjenje od 21.03.2019. 
Uvidom u Zapisnik sudskog izvršioca od 20.06.2017, Agencija je utvrdila da je sudski izvršioc u istom, na liniji „....izašla sam na adresa izvršenika u ulicu“, navela „nova adresa Oxxxxxx“, te da je na liniju nakon riječi „broj“ upisano „22“.

Dakle, za objekat izvršenika u ul. Kxxxxx bb u Novom Goraždu je promjenjena adresa u Oxxxxxx 22.

Obzirom da je BH Telecom d.d. Sarajevo aktom broj: 03.1.1.7-45-5542/19 od 20.03.2019. obavijestio Agenciju da je 2013. godine Dxxxx Mxxxxxxx prilikom zaključenja ugovora identificirao sa osobnom iskaznicom broj: xxxxxxxxx, to je Agencija aktom broj: UP1 03-1-37-1-57-7/19 ZL od 02.04.2019.  od Agencija za identifikacijske isprave, evidenciju i razmjenu podataka Bosne i Hercegovine (u daljem tekstu: IDDEEA) zatražila da prema navedenom broju lične karte dostavi ime i prezime osobe kojoj je izdata ta osobna iskaznica, adresu stanovanja te osobe i njen JMB.

IDDEEA je rješenjem broj: 15-03-07-9-4686-1/19 od 16.04.2019. odobrila Agenciji pristup podacima o imenu i prezimenu, adresi stanovanja i JMB iz središnje evidencije nositelja lične karte broj: xxxxxxxxx, te aktom broj: 15-03-07-9-4686-2/19 od 16.04.2019. godine dostavila sljedeće podatke iz evidencije:

Ime i prezime: Mxxxxxx Dxxxx
JMB: 1306982******
Adresa: XX. Mxxx 9, GORAŽDE, GORAŽDE
Broj stare lične karte koja više ne važi – poništena: xxxxxx408
Broj važeće lične karte: xxxxxxEA5

Navedene podatke je elektronskim putem dostavio MUP BPK, Goražde.

Aktima broj: UP1 03-1-37-1-57-10/19 ZL od 08.05.2019. i UP1 03-1-37-1-57-11/19 ZL od 29.05.2019. Agencija je od JKP „Novo Goražde“ Novo Goražde tražila izjašnjenje na navod Osnovnog suda u Višegradu iz akta od 08.04.2019, te informaciju da li je Dxxxx Mxxxxxx iz Sarajeva sa JMB 0501958****** bio ili je još uvijek korisnik komunalne djelatnosti koju pruža to javno poduzeće.

Od JKP „Novo Goražde“ Novo Goražde je također traženo da Agenciji dostavi kopiju podnesenog prijedloga i informaciju na koji način je utvrdilo njegov identitet i JMB, ukoliko je Osnovnom sudu u Višegradu podnosio prijedlog za izvršenje protiv Dxxxx Mxxxxxxx iz Sarajeva sa naprijed navedenim JMB.

JKP „Novo Goražde“ Novo Goražde je aktom broj: 01-370-65/19 od 05.06.2019. dostavio informaciju u kojoj je navedeno da komunalnu uslugu pružaju korisniku koji stanuje u Novom Goraždu u ul. Oxxxxxx 22 i kojem redovno isporučuju račune za izvršene usluge. U nastavku je navedeno da je taj korisnik zbog neizmirenih obveza u razdoblju 2011. i 2012. godina bio tužen, da je predmet presuđen u korist tog javnog preduzeća, da je sud izvršio blokadu na račun korisnika i sredstva po rješenju o izvršenju uplatio na račun tog javnog preduzeća. 

JKP „Novo Goražde“ Novo Goražde je u nastavku navelo da je nakon proteka nekog vremena u njihove prostorije pristupila osoba istog imena i prezimena, a kojoj je sud izvršio blokadu računa tvrdeći da ne stanuje u Novom Goraždu u ul. Oxxxxxx 22 već da stanuje u Sarajevu. JKP „Novo Goražde“ Novo Goražde ističe da su nakon provjere i potvrde navoda Dxxxx Mxxxxxxx iz Sarajeva, izvršili povrat sredstava koja su bila greškom uplaćena na njihov račun po sudskom rješenju.

Na koncu izjašnjenja, JKP „Novo Goražde“ Novo Goražde je naveo da zbog proteka vremena i zbog više promjena odgovornih osoba preduzeća, ne može se izjasniti na koji način i kako je tadašnji ravnatelj dobio JMB Dxxxx Mxxxxxxx iz Sarajeva koji nije korisnik njihovih usluga.

U provedenom postupku, Agencija je utvrdila sljedeće:
BH Telecom d.d. Sarajevo – Direkcija Goražde je na osnovu dospjelih a neplaćenih računa za pružene usluge fiksne telefonije, podnio tužbu Opštinskom sudu u Goraždu protiv tuženog Dxxxx Mxxxxxxx, Kxxxxx bb, Novo Goražde, čiji identitet je prilikom zaključenja ugovora utvrdio na osnovu lične karte broj: xxxxxx408, radi duga, vsp. 458,95 KM.

Osnovni sud u Višegradu je donio rješenje broj: 91 0 I 032157 18 I 2 od 25.06.2018, kojim je izmijenio rješenje o izvršenju Opštinskog suda u Goraždu broj: 45 0 Mal 029388 14 Mal od 11.11.2014. u pogledu sredstva izvršenja, te kojim se podnositelju prigovora Dxxxx Mxxxxxxx iz Sarajeva, JMB 0501958****** vrši obustava 1/2 novčanih sredstava – penzije koju ostvaruje kod FZ PIO Mostar.

Dxxxx Mxxxxxx iz Goražda, JMB 1306982****** je izvršenik koji je sa društvom BH Telecom d.d. Sarajevo – Direkcija Goražde zaključio ugovor o korištenju telekomunikacijske usluge fiksne telefonije i koji je dužnik BH Telecoma d.d. Sarajevo – Direkcija Goražde u predmetu broj: 45 0 Mal 029388 14 Mal.

Prigovor je djelomično osnovan.
Zakon o zaštiti ličnih podataka (u daljem tekstu: Zakon) predstavlja temeljnu legislativu koja neposredno određuje obradu ličnih podataka. U skladu sa članom 1. Zakona, njegov osnovni cilj je da svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštitu ljudskih prava i osnovnih sloboda, a naročito pravo na privatnost i zaštitu podataka glede obrade ličnih podataka koji se na njih odnose.

U skladu sa članom 3. Zakona: 

· „lični podaci podrazumijevaju bilo koju informaciju koja se odnosi na fizičko lice koje je identificirano ili se može utvrditi identitet lica“;

· „obrada ličnih podataka je bilo koja radnja ili radnje koje se obavljaju nad podacima, bilo da je automatska ili ne, a naročito prikupljanje, unos, organizovanje, pohrana, preinaka ili izmjena, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“;

· „kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” 

U skladu sa navedenim definicijama, BH Telecom d.d. Sarajevo – Direkcija Goražde je kontrolor u smislu člana 3. Zakona koji obrađuje lične podatke podnositelja prigovora kao dužnika za pružene usluge fiksne telefonije.
Također, U skladu sa članom 3. Zakona, Osnovni sud u Višegradu je kontrolor koji kao mjesno nadležan sud obrađuje lične podatke podnositelja prigovora, kao izvršenika u predmetu broj: 45 0 Mal 029388 14 Mal.

U članu 4. Zakona propisana su temeljna principa obradbe ličnih podataka kojih su obavezni da se pridržavaju svi kontrolori. Zakon u članu 4. stav (1) tačka a) propisuje da je kontrolor obvezan da lične podatke obrađuje na pravedan i zakonit način. Načelo zakonitosti obrade ličnih podataka podrazumijeva obradu ličnih podataka koji su propisani zakonom ili propisom donesenim na osnovu zakona, a koji reguliraju određenu oblast.

U ovoj pravnoj stvari relevantne su odredbe sljedećih propisa, i to:

· Zakon o izvršnom postupku („Službeni glasnik Republike Srpske“ broj: 59/03, 85/03, 64/05, 118/07, 29/10, 57/12, 67/13, 98/14, 5/17 i 66/18), i

· Pravilnik o obrascima za popunu podataka o imovini izvršioca u izvršnom postupku („Službeni glasnik Republike Srpske“ broj: 101/03; u daljem tekstu: Pravilnik).

Zakonom o izvršnom postupku uređuje se postupak po kojem sudovi u Republici Srpskoj sprovode prinudno ostvarenje potraživanja na osnovu izvršnih i vjerodostojnih isprava ako posebnim zakonom nije drugačije određeno.

Način na koji se sudovima podnosi prijedlog za izvršenje te sadržaj istog, propisan je u članu 36. Zakona o izvršnom postupku. Naime, U skladu sa članom 36. stav (1) tog zakona, prijedlog za izvršenje mora sadržavati zahtjev za izvršenje u kojem će biti naznačena izvršna ili vjerodostojna isprava na osnovu koje se traži izvršenje, tražilac izvršenja i izvršenik, potraživanje čije se ostvarenje traži, sredstvo kojim izvršenje treba sprovesti, predmet izvršenja ako je poznat, kao i druge podatke koji su potrebni za sprovođenje izvršenja.

Nadalje, Zakon o izvršnom postupku u članu 37. propisuje način na koji sudovi utvrđuju dužnikovu imovinu. Tako, u skladu sa članom 37. stav (1), (2) i (3) Zakona o izvršnom postupku: 

„(1) Tražitelj izvršenja može u prijedlogu za izvršenje koji se zasniva na izvršnoj ispravi zahtijevati da sud prije donošenja rješenja o izvršenju zatraži od samog izvršenika i od drugih u zahtjevu određenih fizičkih i pravnih lica odnosno upravnih i drugih organa i organizacija, da sudu dostave podatke o imovini izvršenika, ako tražilac izvršenja učini vjerovatnim da bi ove osobe mogle imati ove podatke.

(2) Ovakav zahtjev se može istaći i nakon donošenja rješenja o izvršenju ako izvršenje na predloženom sredstvu izvršenja nije uspjelo.

(3) Sud će po prijemu zahtjeva iz stava 1. ovog člana zaključkom naložiti izvršeniku ili drugom licu, odnosno organu ili organizaciji, da na formularu koji će propisati ministar pravde Republike Srpske, navede potpune podatke kojima raspolaže, o izvršenikovoj pokretnoj i nepokretnoj imovini, a posebno o vrsti i visini novčanih primanja i novčanih depozita izvršenika kao i mjestu gdje se one nalaze.“

U skladu sa članom 37. stav (3) Zakona o izvršnom postupku, ministar pravde Republike Srpske je donio Pravilnik, te propisao izgled i sadržaj obrasca na kojem, po nalogu suda, izvršilac, te druga fizička i pravna lica, odnosno organi ili organizacije dati podatke o izvršiočevoj pokretnoj i nepokretnoj imovini. U članu 3. tačka 2. Pravilnika je propisano da oznaka izvršioca protiv kojeg postoji izvršna isprava na osnovu koje se može pokrenuti izvršni postupak ili protiv kojeg je u toku izvršni postupak sadrži njegovo ime, prezime, JMB i adresu stanovanja.

Činjenica je da je izvršenik Dxxxx Mxxxxxx, Kxxxxx bb, Novo Goražde zaključio sa društvom BH Telecom d.d. Sarajevo – Direkcija Goražde ugovor o korištenju telekomunikacijske usluge fiksne telefonije, te da za razdoblje od oktobra 2013. godine do augusta 2014. godine nije platio 9 ispostavljenih računa. Samim tim, nesporno je bilo pravo društva BH Telecom d.d. Sarajevo – Direkcija Goražde da nakon pravomoćnosti Presude zbog propuštanja Opštinskog suda u Goraždu broj: 45 0 Mal 029388 14 Mal od 11.11.2014, te neizvršavanja presude od strane izvršenika Dxxxx Mxxxxxxx, Kxxxxx bb, Novo Goražde, podnese prijedlog za izvršenje mjesno nadležnom Osnovnim sudu u Višegradu.

Nezakonitost postupanja Osnovnog suda u Višegradu i BH Telecoma d.d. Sarajevo – Direkcija Goražde se ogleda u tome da nisu točno i vjerodostojno utvrdili identitet izvršenika.

Zakon u članu 4. stav (1) tačka d) i e) propisuje da je kontrolor obvezan obrađivati samo vjerodostojne i tačne lične podatke, te ih ažurirati kada je to potrebno i lične podatke koji su netočni i nepotpuni, s obzirom na svrhu zbog koje su prikupljeni ili se dalje obrađuju, izbrisati ili preinačiti.
Naime, u skladu sa članom 36. i 37. Zakona o izvršnom postupku i članu 3. Pravilnika, obveza društva BH Telecom d.d. Sarajevo – Direkcija Goražde i Osnovnog suda u Višegradu je bila da utvrde točan identitet izvršenika, te da osobno od izvršenika, odnosno od nadležnog MUP-a ili IDDEEA-e, pribave JMB izvršenika.

Međutim, protivno navedenome, Osnovni sud u Višegradu je na osnovu člana 37. Zakona o izvršnom postupku, od Poreske uprave Republike Srpske, MUP-a Republike Srpske, FZ PIO i drugih organa zahtijevao dostavu potpunih podataka o pokretnoj i nepokretnoj imovini, te novčanim primanjima, ali ne izvršenika već podnositelja prigovora.

Nesporno je da izvršenik i podnositelj prigovora imaju isto ime i prezime. Međutim, navedena koincidencija ne može biti opravdanje Osnovnom sudu u Višegradu i društvu BH Telecom d.d. Sarajevo – Direkcija Goražde da zbog te koincidencije izvršenje predlože i vrše na novčanim primanjima podnositelja prigovora. 

Naime, Osnovni sud u Višegradu je, pretpostavljajući da je podnositelj prigovora izvršenik, koristio njegov JMB koji mu je u drugom postupku dostavilo JKP „Novo Goražde“ Kxxxxx, te pribavio podatak da je korisnik starosne mirovine kod FZ PIO, aktom od 08.05.2018. o istom obavijesti BH Telecom d.d. Sarajevo – Direkcija Goražde i pozvao ga da dostavi uređen prijedlog za izvršenje u pogledu predmeta i sredstva izvršenja.

BH Telecom d.d. Sarajevo – Direkcija Goražde je aktom od 08.09.2017. tražio od Osnovnog suda u Višegradu da utvrdi imovinu dužnika u smislu člana 37. stav (1) i (2) Zakona o izvršnom postupku. Međutim, u istom je trebao navesti i JMB izvršenika, kao neophodan podatak u smislu člana 36. Zakona o izvršnom postupku, kako bi sud od drugih organa mogao prikupiti tačne podatke o pokretnoj i nepokretnoj imovini i novčanim prilivima izvršenika.

Dakle, BH Telecom d.d. Sarajevo – Direkcija Goražde je bio dužan izvršiti provjeru osnovnih informacija o izvršeniku, te na osnovu broja lične karte koju je prikupio prilikom zaključenja ugovora o pružanju telekomunikacijskih usluga, od nadležnog MUP-a ili IDDEEA pribaviti JMB izvršenika i njegovu adresu stanovanja, a kao dokaz da postoji zakonit interes, priložiti pravomoćnu Presudu zbog propuštanja Opštinskog suda u Goraždu.

Agencija je dostavljanjem broja lične karte izvršenika IDDEEA-i koji je prikupio BH Telecom d.d. Sarajevo – Direkcija Goražde u vrijeme zaključenja ugovora, utvrdila da je izvršenik Dxxxx Mxxxxxx nastanjen u Goraždu, da posjeduje ličnu kartz broj xxxxxxxxx, te da je JMB izvršenika 1306982******.

Dakle, obzirom da je JMB podnositelja prigovora 0501958******, nesporna je činjenica da podnositelj prigovora nije zaključio ugovor sa BH Telecom d.d. Sarajevo – Direkcija Goražde o korištenju telekomunikacijske usluge fiksne telefonije u Općini Novo Goražde, te da nije dužnik BH Telecom d.d. Sarajevo – Direkcija Goražde u predmetu broj: 45 0 Mal 029388 14 Mal.

Dakle, obradom ličnih podataka podnositelja prigovora od strane Osnovnog suda u Višegradu i društva BH Telecoma d.d. Sarajevo – Direkcija Goražde je došlo do povrede člana 4. stav (1) tačka a) i d) Zakona.

Iz tog razloga, Osnovnom sudu u Višegradu i društvu BH Telecom d.d. Sarajevo – Direkcija Goražde je naloženo da utvrde tačne i vjerodostojne lične podatke izvršenika kojem je Opštinski sud u Goraždu presudom zbog propuštanja broj: 45 0 Mal 029388 14 Mal od 11.11.2014. naložio isplatu novčanih sredstava tužitelju BH Telecom d.d. Sarajevo – Direkcija Goražde, te da isprave činjenično stanje prouzrokovano obradom ličnih podataka podnositelja prigovora kao izvršenika, odnosno da postupe u skladu sa članom 4. stav (1) tačka e) Zakona, koji obvezuje kontrolore da lične podatke koji su netačni i nepotpuni, s obzirom na svrhu zbog koje su prikupljeni ili se dalje obrađuju, izbrišu ili izmijene.

Prema stanju spisa, Opštinski sud u Goraždu je obrađivao lične podatke izvršenika koje mu je dostavio BH Telecom d.d. Sarajevo – Direkcija Goražde, svojim radnjama nije prouzročio da dođe do obrade ličnih podataka podnositelja prigovora, te je u tom dijelu prigovor odbijen kao neutemeljen.

U skladu sa navedenim, Agencija je utvrdila da su društvo BH Telecom d.d. Sarajevo – Direkcija Goražde i Osnovni sud u Višegradu obradili lične podatke Dxxxx Mxxxxxxx iz Sarajeva, nastanjenog u ulici Dxxxxxx 22, Novi Grad Sarajevo kao izvršenika, iako on nije imao zaključen ugovor o korištenju telekomunikacijske usluge fiksne telefonije po kojem je nastao dug i donesena presuda u predmetu broj: 45 0 Mal 029388 14 Mal. Navedenim postupanjem društva BH Telecom d.d. Sarajevo – Direkcija Goražde i Osnovnog suda u Višegradu došlo je do povrede principa propisanih člankom 4. stav (1) tačka a) i d) Zakona, koji obvezuje kontrolore da lične podatke obrađuju na pravedan i zakonit način, te da obrađuju samo vjerodostojne i tačne lične podatke, te ih ažuriraju kada je to potrebno.

Opštinski sud u Goraždu nije obrađivao lične podatke podnositelja prigovora.

Temeljem naprijed navedenog, a u skladu sa članom 40. stav (2) tačka e) Zakona i članu 13. Pravilnika o postupku po prigovoru nositelja podataka u Agenciji za zaštitu ličnih podataka u Bosni i Hercegovini („Službeni glasnik BiH“ broj 51/09), riješeno je kao u izreci ovog Rješenja.

Pouka o pravnom lijeku:
Protiv ovog rješenja nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja Rješenja.

